
Gipuzkoako lehen maila 

irakaskintzaren egoera 

Eta bertan nabari diren bilinguismo prolemak 
Gure artean gutxi ohi dan beza-

lako lan seriosa dugu argitara be-
rri: Gipuzkoako lehen maila irakas-
kintzaren egungo egoera, bere in-
guru dituen prolemak zehaz-mehaz 
agerreraziz. Sozio-ekonomiku estu-
dioak egiten dituen Gaur, S.C.I. da-
lakoak eskeintzen digu, J. A. Agi-
rre-ren zuzendaritzapean argitara 
duen liburu mardula. Bere izenbu-
ruz: Así está la Enseñanza Prima-
ria (Hablan los maestros. Informa 
Gaur). Bere 28 x 22 zm. neurrian 
334 horrialde ditu. 

Maiz uxatu ditugu Euskal Herriko 
kultura eta prolemeri buruz erde-
raz idatzi diran liburuak, gure lite-
ratura suspertu nahirik, baina orain-
go hau, harrigarria badirudi ere, er-
deraz hobeto datorrela esango ge-
nuke, zeren bertan bilinguismoari 
buruz azaltzen dituan prolemak er-
deldunentzat jakingarriagoak dira 
euskaldunontzat baino, zeren gure 
mintzairarekin irakaskintzan zer ger-
tatzen dan salatu beharrik ez dugu 
barnera begira, baina bai kanpora 
begira. 

Lehen mailako irakaskintzaren az-
terketa orokorra dakar liburu ho-
nek. Gai guztiak ditu interesgarriak, 
duda gabe. Bainan euskeraren ego-
era larriarekin arduratzen geranon-
tzat, bereziki, bostgarren partea da 
kilikagarriena euskera eta bilinguis-
moari buruzko prolemak eta solu-
zioak agerrerazten ditualako. Beraz 
parte honi soilki tinkatuko gera. 

Beste parte batzuetan ere berri 
jakingarriak ditu bilinguismo prole-
mari lotzen diranak, edo honekin 
zer ikusia dutenak. Adibidez, 48/49 
horrialdeetan agertzen du XLX-gn. 
mendean prolema hoiek zer bide 
hartu zuten. Eskolak zer diru la-
guntza eta zelan dutenan ondorean, 
53-gn. hor. argi jartzen du Gipuz-
koan udaletxeak eta Diputazioak 
beste probintzietan baino gehiago 
gastatzen dutela; esate baterako, 
Espainiako udaletxeak erdizpurdl 
176 ikasleko eta Gipuzkoakoak 371 
pezeta, eta gainera gastuen iturriak 
zehatz agertuaz. Era berean, Gipuz-
koako fameliak gehiago gastatzen 
dute, gainerakoak baino: hemen, er-
di n neurria %-etik 1,00 dalarik, gai-
nerakoetan %-etik 0,6-koa da. 

Horrela, liburuaren zehar, nume-
ruak ari zaizkigu kantari, kantari be-
zin salatari. Lehen parteko estadis-
tikan agertzen danez, maixurik ge-
hienak herbestekoak ditugu (hemen 
euskaldunon maixutarako ahultasu-
na salatzen du; maixu gabe ez bai-

ta posible euskerazko eskolak an-
tolatzerik), eta gainera ehunetik 70 
euskerarik ezertxo ere ez dakite-
nak. 

Era guzietako prolemak, zahazki 
datoz laugarren partean. Baina esan 
dugunez, bastgarrena da euskaltza-
leontzat garrantzitsuena. 

Bostgarrena, liburuaren 193/220 
horrialdeeri itsatsia, arestian esan 
dugunez, gure hauzirako interesga-
rria. Maixueri egindako inkestak sa-
latzen digunetik dakigu, gaur egun, 
Gipuzkoako «Primaria» irakaskintza-
ko haurren artean: ehunetik 54,2 di-
ra gaztelera hutsik dakitenak, %-
etik 12,1 gaztelera ondo eta euskera 
gutxi, %-etik 17,1 bi hizkuntzak on-
do dakizkienak, %-etik 13,9 dira eus-
kera ondo dakitenak eta erdera gaiz-
ki, eta %-etik 2,7 euskera hutsik da-
kitenak. 

Maixuei galdetzean, euskerak 
irakaskintzarako denbora galerazten 
duen ala ez, erantzunak bietarikoak 
dira. Eta euskerak haurrera ikaste-
ko kalte egiten dioten ala ez gal-
detzean ere, antzerako erantzunak 
dira, naiz ta hemen euskeraren al-
dera gehientsuenak etorri. Hontaz, 
gora-behera guztiak numeruzko ze-
haztasunez ematen dira. Baina mai-
xuei galdetzean, irakaskintzan eus-
kerari sarrera eman behar zaion ala 
ez, ehunetik 62,8-ik baietz diote, eta 
ehunetik 37,2-ik ezetz. Ondorean, 
euskerazko klaseak noiz eta zelan 
emateari buruz, %-etik 67,4-ren iri-
tzian eskola orduetan, eta %-etik 
32,6-ren ustez eskola orduetatik 
kanpora. «Primaria»-an euskerari 
sarrera ofizialkl eman behar zaion 
ala ez, maixu hoiei galdetzean, %-
etik 42,3-ren iritzizkoa baietza eta 
gainera eskola orduetan, %-etik 20,5-
en iritzian ere bai, baina eskola or-
dutik kanpora, eta %-etik 37,2-rek 
eman zuten ezetza. 

Ez dira hain gaizki iritzi hoiek. 
Gainera hemengo maixuek Unesco-
ren erabagien berririk ez dutela da-
kigularik, zeren hemen ez bai zan 
ezagutzera zabaldu L'emploi des 
langues vernaculaires dans l'enseg-
nement, 1953-an argitaratua, eta ez 
bere gaztelerazko itzulpena, Empleo 
de las lenguas vernáculas en la en-
señanza 1954-an argitaratua. Horrez 
gainera, kontu izan maixurik gehi-
enak herbestekoak direla. Eskerga-
rria beren borondatea. Honetan ere 
bertako jendea ez ote da txarrena? 

GOGOAN DITUGUN ZENBAIT 

Baina bada gauza harrigarriagorik, 
liburu honetan. Herbestetik lanez 

ogia irabaztera etorriak diran gu-
raso langileei egin zaizkien inkes-
tak erakusten digutena. Inmigrante 
gurasoetarik, ehunetik 80-ik nahi 
dute beren semeeri euskeraz ira-
kastea. Beraz, gehien-gehienak dira 
beren semeak euskaldun ikusi na-
hirik. Itxuraz hain egoera larria na-
bari zaigun une honetan, argi ikus-
ten da demokraziaz jokatzera gu-
re euskerak zer etorkizun duen. 
Errazoi bidez, euskeraren bizitzari 
oraindik ezin diogu eman etsipe-
nik. Batez ere, gu, euskaltzale sen-
titzen geranok zelatari ernai bagau-
de, zentzunezko estudio hoietan gu-
re oinharriak idoro eta herriari oro 
agerrerazi, herri euskaldunari, lozo-
rrotik iratzar dezagun. Hau gure la-
na. 

Lehen mailako irakaskintzan bilin-
guismoaren behar gorria agertzen 
du inkesta bidez Gipuzkoan egina 
dan estudio honek, beharra sala-
tuaz eta bidea markatuaz: herbeste-
tik etorritako langile familiak ere 
%-etik 80-ik gogo hori erakusten 
dutelarik batez ere. 

Aurre partean jartzen ditu, libu-
ruak, bilinguismoak dakarzkin alde 
onak eta txarrak eta zer eratara 
eman behar diran irakaskintzak. 
ONU eta Unesco-ren agirieri ora-
tuaz bideratzen ditualarik, herri hiz-
kuntzaren alderako errazoiak eta 
ikastaro mailetan zelan emanari bu-
ruz ere mintzo da, zenbait konpa-
razio gehituaz hemengo egoerari 
buruz. 

Prolemak hauek bideratzeko Mi-
nisterio de Educación y Ciencia da-
lakoak izendatu berri duen lanera-
ko batzordeak behar beharrezkoa 
izango du liburu hau. Eta, Villar Pa-
lasí-k adierazi duen asmu ona eta 
Korteetako zenbait diputaduk ere 
bai, batez ere gipuzkoarrak eta na-
farrak, inoiz baino itxaropen ho-
beaz adierazten digute aspaldiko 
oker hauek zuzentzeko posibilida-
dea. Hala bedi. 

Baina, bitartean, Euskal Herrian 
irakaskintzakin arduartzen diran 
guztientzat jakingarri izanen da li-
buru hau. Hizkuntzaren bizi-bidera-
ko oinharrizkoenak diranez eskolak, 
hor geldituko da estudio hau eus-
keraren heriotza bideen salatari, 
baldin denboraz eta era egokienez 
gaitzari erremedioak jartzen ez ba-
zaizkio. Gure zorionik hunkigarri-
enak Gaur, S.C.I.-ekoei eta bereziki 
J. A. Agirre zuzendariai. 

